
Inatsisartut Suleriaasianni § 33 naapertorlugu aalajangiiffigisassatut siunnersuut imaattoq matumuuna 

saqqummiuppara:  

Kommunit aningaasaqarnertik nammineernerullutik akisussaaffeqarnerullutillu 

aqussinnaalernissaat pillugu Naalakkersuisut UKA2025-mut nalunaarusioqqullugit 

peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq Aqqalu C. Jerimiassen, Atassut)  

Tunngavilersuut  

Qitiusumiit aqutsineq annertuallaarpoq. Kommunit kiffaanngissuseqarnerusariaqarput aningaasat 

sumut atussanerlugit. Kommunit nammineernerullutik aqutsisinnaanerat tatiginerusariaqarparput. 

Qitiusumiit aqutsineq annertusiartuinnartillugu sumiiffinni innuttaasut iliuusissaaleqillutik misiginerat 

annertusiartuinnassaaq. 

Kommunerujussuit iluatsinngitsoorsimasut tamangajatta isumaqataaffigaarput, innuttaasullu aamma 

nilliapput aaqqissuussaanerup allanngortinnissaa noqqaassutigalugu. Siornatigut 

siunnersuutigisarsimagaluarparput kommunerujussuit nalilersorneqartariaqartut. Ajoraluartumilli 

tamanna suli pinngilaq. Innuttaasunik kommuninillu tatiginninneq annikippallaarpoq; 

naalaarnerusariaqarpagut, akisussaaffeqarnerulersillugillu. 

Uani nalunaarusiassami siunertaavoq kommunit annerusumik aningaasaqarnermikkut 

aqutsisinnaalersikkutsigit qanoq kinguneqassanersoq, qanorlu tamanna agguataagaassanersoq 

misissorneqarluni. Pingaartipparpullu kommunit tusarniarneqassasut, nammineq kommuniminni 

pissutsit ilisimalluarpaat, naak kommunit ilaasa akisussaaffik pigeriigartik qanoq atussallugu 

nalusimagaat takusinnaagaluaripput, aamma innuttaasut ilisimaarilissavaat kikkut 

aqutsillaqqinnerunersut, kikkullu akisussaaffimmik kivitsisinnaanerunersut.  

Massakkut Kommuunit nammineq aningaasaqarnerminni aqussinnaasaat killeqartorujussuuvoq. 

Aningaasat aalajangersimasunut atugassatut pituttoqqareerput Namminersorlutik Oqartussaniit. 

Taamaammat qanoq aaqqissuussaanikkut allanngortitsisoqarsinnaanersoq pillugu 

nalunaarusiortoqarnissaa pisariaqartipparput, kommunit aningaasat qanoq atussallugit 

kiffaanngissuseqarnerulersikkumallugit. 



 
Aningaasatigut ingerlatsinikkullu pisortanut kingunerisassai:  

Naatsorsuutigineqassaaq nalunaarusiornissaq AC-Fuldmægtigep ukiup ataatsip iluani sivisutigisumik 

suliarineqassasoq, tamannalu 500.000kr-mik naleqarnissaa naatsorsuutigineqarpoq. 

Namminersortunut aningaasarsiornikkut allaffissornikkullu kingunerisassai:  

Soqanngilaq. 

Innuttaasunut aningaasarsiornikkut allaffissornikkullu kingunerisassai:  

Soqanngilaq. 


